Экскурсія ў музеі “Цікавыя і невядомыя рэчы ў сялянскай хаце”
Мэта: спрыяць выхаванню нацыянальнай самасвядомасці, цікавасці да гістарычнай спадчыны.
Задачы: пазнаёміць дзяцей з выглядам сялянскай хаты, рэчамі, якія знаходзіліся ў ей, з народнымі беларускімі гульнямі.
Месца правядзення: музей.
Ход занятку
- Сёння наша экскурсія пад назвай “Цікавыя і невядомыя рэчы ў сялянскай хаце” пройдзе ў музеі. Разам з вамі мы зробім невялікае падарожжа. Хто з вас любіць падарожнічаць? (адказы дзяцей).
- А падарожжа ў нас будзе незвычайнае. Мы паспрабуем вярнуцца ў мінулае і апынуцца ў старадаўняй беларускай хаце. Згодны?
- Дык вось, раз, два, тры, заплюшчым вочы і зробім крок назад.
(Дзеці праходзяць у беларускую хатку).
- Вось тут вы можаце ўбачыць, як выглядала сялянская хата.
Тут шмат цікавых і незнаемых рэчаў, аб якіх вы даведаецеся сёння.
- Як вы думаеце, што займала галоўнае месца ў хаце?
- Я вам пра гэта загадаю загадку: “Мац – таўстуха, дачка – краснуха, а сын – перабор, выскачыў у двор”. (Печ, агонь, дым)
- А зараз паглядзіце на фотаздымак з выявай сялянскай хаты.
Дзе стаяла заўжды печ? (Адказы дзяцей)
- Печ была галоўнай у хаце, бо ў ёй пяклі хлеб, штодзённа гатавалі ежу, на ёй спалі, сушылі вопратку, абутак, ад яе было цёпла ў хаце. Ад печы і аж да самай тарцовай сцяны ідзе насціл з некалькіх габляваных дошак – “лаўка”, на якой спалі.
- А ведаеце, у мяне ёсць вугалёк. Раней дзеці гулялі з ім.
Гульня “Вугалёк”
Сярод жадаючых выбіраецца маці і кот, астатнія дзеці становяцца ў круг, а маці бярэ вугалёк і аддае яго каму-небудзь, кажучы: “На табе”. Кот адгадвае, каму аддала вугалек маці. Калі адгадае, то “бярэ” таго хлопчыка або дзяўчынку сабе. (Гульня праводзіцца некалькі разоў)
- У кожнай хаце, дзе былі маленькія дзеці, вісела падвязаная да бэлькі люлька (калыска), над якой маці заўсёды спявала свайму дзіцяці калыханкі.
- Вось адна з іх:
Люлі-люлі-люлі,
Пайшоў кот пад вулей,
Памарозіў лапкі,
Палез на палаткі.
Сталі лапкі грэцца,
Недзе катку дзецца,
Пайшоў кот на вульку,
А дзіцятка ў люльку.
- Паслухайце яшчэ:
Люлі-люлі-люлі,
Прыляцелі гулі,
Селі на варотах
У чырвоных ботах.
Сталі сакатаці.
- Нечага ж вам даці:
Ці ячменю жменю,
Ці гароху троху,
Ці пшаніцы бочку
Майму галубочку.
- Пра хату ў народзе складзена шмат прыказак і прымавак. Яны адлюстроўваюць багаты працоўны і жыццёвы вопыт народа, яго мудрасць. Вось некаторыя з іх:
- Свая хатка як родная матка.
- Слаўна хата не вугламі, а пірагамі.
- Дома і вуглы дапамагаюць.
- Лепш нічога няма свайго роднага вугла.
- Для ўсякай птушкі свае гняздо міла.
- Чужая хата не грэе.
- Уздоўж сцен ў хаце стаялі лавы: дубовыя, добра ўмацаваныя, шырокія. Былі ўсклончыкі. Хто хоча прысесці на лаву?
- Паслухайце загадку і згадайцеся, пра што яна: “Пад адной страхой чатыры браты стаяць”.(Стол)
- На покуце ў хаце заўсёды віселі абразы, ўбраныя вытканымі ручнікамі.
- А зараз паглядзіце сюды. Можа, хто-небудзь з вас ведае, што гэта такое? Можа, хто бачыў ў бабулі? (Адказы дзяцей)
- Правільна. Гэта куфар. Паглядзіце, як ён прыгожа распіаны (Дзеці называюць элементы арнамента). А што захоўвалі ў такім куфры? (Адказы-разважанні: тканіну, палатно, адзенне, бялізну, коўдры, розныя каштоўнасці).
- Кожнай дзяўчыне маці рыхтавала пасаг і складвала яго ў куфар, а потым, калі дзяўчына выходзіла замуж, куфар перавозілі ў хату жаніха.
- Як вы думаеце, якая рэч прыйшла на замену куфру? (Шафа)
- А яшчэ ў хаце ўздоўж сцяны, ад вугла да дзвярэй, размяшчалася паліца. Яна рабілася з габляваных дошак, прымацоўвалася да сцяны. Як вы мяркуеце, для чаго яна выкарыстоўвалася? (Адказы-разважанні: на яе ставілі гарлачыкі, слоікі, каўшы, клалі лыжкі, відэльцы).
- Паглядзіце, як яна выглядала. На паліцы стаяла і вядро з вадой, або яго падвешвалі на прымацаваным да столі круку.
- А зараз паслухайце яшчэ адну загадку: “Чырвоны пеўнік па жэрдачцы сунецца” (Агонь на лучыне)
- Лучына – гэта тонкая шчэпка, часцей за ўсё з хвойнага дрэва, якую палілі, каб асвяціць памяшканне.
- Што прыйшло на змену лучыне? (Электрычнасць).
Гульня-карагод “Хустачка”
Сярод дзяцей выбіраецца “гаспадыня” (дзяўчынка) ці “гаспадар” (хлопчык). Дзеці бяруцца за рукі і ўтвараюць круг. У сярэдзіне – “гаспадыня”, якая трымае ў руцэ хустачку. Усе ідуць карагодам, прамаўляюць, а “гаспадыня” скача:
Гаспадыня, гаспадыня,
Кідай сваю працу.
Адчыняй дзверы,
Заві нас у госці!
Так дзеці прамаўляюць 2-3 разы, але ў любы момант нечакана “гаспадыня” падкідвае хустачку ўверх. Усе хлопцы імкнуцца злавіць яе. Той, каму гэта ўдасца, будзе выконваць ролю “гаспадара”. Калі ў сярэдзіне карагода знаходзіцца “гаспадар”, хустачку павінны лавіць дзяўчынкі.
- Ой, як весела мы пагулялі з вамі. Цяпер давайце паўторым, аб якіх цікавых рэчах вы даведаліся сёння ў нашым падарожжы. (Адказы дзяцей)
- Зараз давайце зноў заплюшчым вочы, зробім крок наперад і апынёмся ў цяперашнім часе.
